Amanda Acedo Suberbiola andreak galdera egin du Foruzaingoak hartzen dituen ADN laginetan Barne Zuzendaritza Nagusiak egiten dituen analisiei lotutako zenbait konturi buruz (PES-273). Hona hemen Lehendakaritza, Justizia eta Barne kontseilariaren erantzuna:

1.- Zaragozako laborategiko orain arteko kontratazioa kentzea ekarri duten arrazoiei buruzko galdera hipotesi oker batean dago oinarrituta, ez baita inolako aldaketarik gertatu Foruzaingoak bere ikerketa-lanetan lortutako laginen analisi-sisteman.
Parlamentari andreak PEI-29/2010 galderan eskatutakoari erantzunez emandako informazioan adierazi zen bezala, Nafarroa de Servicios, SAri (Nasersa) egindako mandatu bat dago, “2010. urtean Foruzaingoarentzat analisi toxikologikoen eta biologia molekularraren esparruan egindako lanak” izenekoa eta Barne zuzendari nagusiak abenduaren 24ko 6.404/2009 ebazpenaren bidez onartua. Ebazpen berak horretarako 114.991,43 euroko gastua baimentzen zuen, BEZa barne. Mandatuak bi analisi-esparru handi biltzen ditu, toxikologikoa eta biologia molekularraren esparrukoa, eta azken horrek profil genetikoen deskribapena jasotzen du, ehunetatik abiatuta ADNa ateraz. 
Gai berari buruzko informazio-eskaera horri erantzutean, agerian gelditu zen Nasersa sozietate publikoari egindako mandatua baino lehen ez zegoela inolako kontratu-harremanik, aipatu parlamentari andreak eskatutako informaziorako abiapuntuko hipotesiarekin bat etor zitekeenik, askotariko harremanak izan baitira erakunde publiko eta pribatuekin, ikerketa-lanetan lagungarriak izan zitezkeen emaitza lasterrak eta egokiak lortzeko. 

Askotariko harreman konbentzional edo kontratuzko horien barruan daude Zaragozako Azterketa Genetikoen Zentroak (CAGT) egindako azterketa-eskaerak. Baina esparru horretan egindako analisien konplexutasuna eta espezifikotasuna oso handia denez, beharrezkoa da harremanak izatea hainbat diziplinatan espezializatutako laborategiekin. Izan ere, bere garaian jakinarazi bezala, Foruzaingoak aurrerantzean ere eraman ditzake lagin batzuk Zaragozako CAGTera edo, bestela, Santiagoko Unibertsitateko Genetika Sailera. Hortaz, ez da gertatzen parlamentari andreak esaten duena; hau da, aurreko kontratazioak ez dira aldatzen, eteten edo desagerrarazten.
2.- PEI-29/2010 galdera egin zenean emandako informazioan adierazi bezala, martxoaren 26ko 27/2007 Foru Dekretuko 3. artikuluak (dekretu horren bidez, Nafarroako Foru Komunitateko Administrazioaren erakunde instrumentalei egindako mandatuak arautzen dira) adierazten du erakunde instrumental horiek behartuta daudela Nafarroako Foru Komunitateko Administrazioak eta hartako erakunde autonomoek agindutako lanak eta jarduerak egitera. Horregatik, mandatu baten espedientean, edozein dela ere haren xedea, ez da aurkituko inolako proposamenik, 6/2006 Foru Legean adierazitako ildokoa denik (foru lege hori ekainaren 9koa da eta Kontratu Publikoei buruzkoa), lege horren esparrutik kanpo baitaude sozietate publikoekiko horrelako harremanak). Alde biko harremana baldintza-orrian xedatutakoan eta aurrez onartutako aurrekontuan oinarrituta ezartzen da. Dokumentu horiek, ekonomia- eta kontabilitate-eragiketen egiaztagiriekin eta txostenekin batera, parlamentariaren eskura jarri dira.
Ez dago, eta ez da beharrezkoa, Nasersak aurkeztutako inolako proposamen tekniko eta administratiborik. Baina badago metodologia bat, kontuan hartu beharrekoa saiakuntzak egitean, haiek baliozkotzean, norainoko zehatzak dituzten teknikak bermatzean eta, beharrezkoa izanez gero, homologazioa egitean.
3.- Nasersak bitarteko material eta giza bitarteko guztiak jarri ditu lanak egiteko, bai kromatografiaren esparruan, bai biologia molekularrarenean, mandatuaren xedea ondo bete dadin. 

Mandatuari atxikitako pertsonalaren kostua mandatuaren prezio-taulan ikus daiteke (PEI-029an emana), azaroaren 20ko 890/2009 Foru Aginduaren bidez ekitaldi ekonomiko honetarako onartutako tarifen arabera.
Bestalde, baldintza-orriko 2. atalean jaso bezala (atalari “Lanetarako taldea” deritzo), Nasersaren aldetik proiektu-zuzendari bat dago, denbora partzialean diharduena eta Nasersaren laborategiaren arduraduna dena, hala nola laborategi bereko kromatografiako eta biologia molekularreko taldeburuak. 

Agindutako zerbitzuak egiteko, Nasersak, beharrezko tekniketan aditu direnak ez ezik, zerbitzua egiteko beharrezko azpiegitura ere baliatzen du. Aditu horiek beharrezko esperientzia daukate, dokumentu honetan deskribatutakoen antzeko zerbitzuetan lortuta. 

Mandatuari atxikitako pertsonalaren kostuari dagokionez, mandatuaren prezio-taulan ikus daiteke zein den (mandatuari buruzko dokumentazioa PEI-29 galderaren erantzunean eman zen). 

4.- ADNtik lortutako identifikadoreen datu-base poliziala arautzen duen urriaren 8ko 10/2007 Lege Organikoko 5.2. artikuluak dio soil-soilik laborategi jakin batzuek egin ahal izanen dituztela ADNaren analisiak Legeak berak adierazitako kasuetan identifikazio genetikoa lortzeko; laborategi horiek, hain zuzen ere, Batzorde Nazionalak kreditatuta egon beharko dute ADNaren auzitegi-erabilera egiteko, eta aldian behingo kalitate-kontrol batzuk gainditu beharko dituzte. 

Aipatu batzordea azaroaren 28ko 1977/2008 Errege Dekretuak arautu zuen, eta 2009ko martxoaren 27an eratu zen. Urte bereko uztailaren 21ean akordio bat eman zuen, laborategiek gizakiengan ADNaren analisiak auzitegi-ondorioekin egiteko zer baldintza bete behar dituzten adierazten duena, eta 18 hilabeteko epea eman zuen haiek betetzeko; oraindik erabaki gabe dago zer dokumentazio aurkeztu beharko den ziurtagiria lortzeko. Espainian ez dago ziurtagiria lortzeko eskaera formalizatu ahal izan duen laborategirik (beraz, Nasersarenak ere ez du formalizatu).
5.- Barne Zuzendaritza Nagusiaren ekonomia- eta kontabilitate-unitateetan dauden datuen arabera, 2008an eta 2009an Zaragozako CAGT laborategiari eskatutako analisien kostua, guztira, 114.828,55 eurokoa izan zen; euro horietatik, 43.080 euro 2008koak izan ziren eta 71.747,55 euro aurreko urtekoak. 
Kopuru osoa soil-soilik ADN analisiei dagokie; aurtengo ekitaldirako baimendutako kopuruak, berriz, biologia molekularrari ez ezik, legez kontrako substantzien analisi toxikologikoei ere dagozkie. 
6.- Barne zuzendari nagusiak abenduaren 24an hartutako 6.404/2009 ebazpenaren bidez, 2010. urtean Poliziarentzat analisi toxikologikoen eta biologia molekularraren arloko lanak egitea agindu zitzaion Nasersari.  Ebazpen berak horretarako 114.991,43 euroko gastua baimentzen zuen, BEZ barne. 

Ebazpenaren izenetik beretik zuzenean ondorioztatzen dira parlamentari andreak aurrekontuaz eta iraupenaz galdetutako kontuak. Unitate-prezioari dagokionez, argitu behar da kostu aurreikusgarriena izan dela mandatuaren prezioa kalkulatzeko sistema, Nafarroako Gobernuak 2008ko apirilaren 14an hartutako erabakian finkatutako ildo nagusien garapenean onartutako urteko pleguaren arabera.
7.- Azkenik, esan behar da 2009ko ekitaldian 87 analisi egin zirela Foruzaingoarentzat, batez ere biologia molekularraren esparruan.
Toxikologiari dagokionez, substantzia toxikoen kontsumoa detektatzeko testak hasi dira erabiltzen trafikoaren eta bide-segurtasunaren esparruan 2009ko bigarren seihilekoan, eta, noizean behin, substantzia toxikoei buruzko analisiak ere bai, baina, kasu horretan, Herritarren Segurtasuna Babesteari buruzko otsailaren 21eko 1/1992 Lege Organikoak kontsumoari eta edukitzeari ezartzen dien zigorraren esparruan; azken kasu horretan, gainera, aldi berean analisiak bidali egiten zaizkio Gobernuak Nafarroan daukan Osasun Atalari. 2010. urtean, orain arte, horrelako analisietarako laginak Nasersari igorri zaizkio; zehazki, substantzien 59 lagin izan dira.
Hori guztia jakinarazten dizut Nafarroako Parlamentuko Erregelamenduaren 186. artikulua betetzeko.

